
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara: 

 

Imigassaq pillugu Inatsisartut inatsisissaata allanngortinneqarnissaanik siunnersuummik UKA 

21-imi saqqummiusseqqullugit Naalakkersuisut peqquneqarnissaannik Inatsisartut 

aalajangiiffigisassaattut siunnersuut, taamaaliornikkut inuit imigassaq pillugu akuersissummik 

tunineqarsinnaasut 25-inik ukioqarnissaannik piumasaqaatip 18-inik ukiulinnut 

appartinneqarsinnaaqqullugu. 

(Inatsisartunut ilaasortaq Anders Olsen, Siumut) 

 

Tunngavilersuut: 

Naalagaaffiup tunngaviusumik inatsisaani inuk 18-iliigaangami inersimasutut 

pisussaaffeqalersarpoq. Imigassamulli inatsisitsinni 2017-imi inatsisartut inatsisigiligaanni inuit 

inersimasut imigassaq pillugu akuersissummik tunineqarsinnaajunnaarsillugit. Tassami imigassaq 

pillugu akuersissummik tunineqassagaanni 25-ileereersimanissaq inatsimmi §4-mi 1 

piumasaqaatinut ilaavoq. Tamannalu allanngortinneqartariaqarpoq. 

Inuit inersimasut 25-iliisimanngikkunik pisinnaatitaaffiiagaanerat peerneqartariaqarpoq. Inuit 

inersimasut inuiaqatigiinni akisussaaqataanerminnik pisussaaffeqarput, aamma 25-

iliisimanngikkaluarunilluunniit.  

Taamatuttaaq pisiniarfinni 25-iliisimanngittumik sulilersitsinissaq orniginarunnaarsinnaasarpoq, 

tassami sulisut 25-iliisimanngittut killilimmik pisinnaatitaaffeqarlutik sulisariaqalersarmata, naak 

allatuulli inersimasutuut pisinnaatitaaffeqarlutillu pisussaaffeqaraluarlutik. 

Taama siunnersuuteqarlunga neriuutigaara inersimasut tatigalugit inersimasutuulli allatut 

pisinnaatitaaffeqarsinnaalernissaat inatsisartuni aalajangeeqataaffigissagissi.  

 

Siunnersuutip aningaasatigut allaffissornikkullu pisortanut kingunerisassai 

Aningaasatigut kingunerisassai naatsorsuutigineqarput ukioq affaq nalunaarusiornikkut suliassaq 

A/C-erimik ataatsimik nalinganik annerunavianngitsoq, tamanna 250.000 kr.-inik naleqassassoq. 

Siunnersuutip aningaasatigut allaffissornikkullu namminersortunut kingunerisassai  

Soqanngilaq 

 

                                                      
1 Imigassaq pillugu Inatsisartut Inatsisaat nr. 35, 23. november 2017-imeersoq 



Qupp. 2, 2-sunit 

 

Siunnersuutip aningaasatigut allaffissornikkullu innuttaasunut kingunerisassai 

Soqanngilaq 

 

 


